
Qarabağ bizimdir! Qarabağ Azərbaycandır!

Çex Respublikasının Prezidenti 
Zati-aliləri cənab Miloş Zemana

Hörmətli cənab Prezident!
Ölkənizin milli bayramı münasibətilə 

Sizi və Sizin simanızda bütün xalqınızı 
öz adımdan və Azərbaycan xalqı adından 
səmimi-qəlbdən təbrik edirəm.

İnanıram ki, Azərbaycan-
Çexiya əlaqələrinin genişlənməsi, 
ölkələrimiz arasındakı əməkdaşlığın 
möhkəmlənməsi bundan sonra da 

xalqlarımızın mənafelərinə xidmət 
edəcəkdir. 

Bu bayram günündə Sizə ən xoş 
arzularımı yetirir, dost xalqınıza daim  
əmin-amanlıq və firavanlıq arzulayıram. 

Hörmətlə, 
İlham ƏLİYEV 

Azərbaycan Respublikasının Prezidenti
Bakı şəhəri, 25 oktyabr 2021-ci il

Azərbaycan və Türkiyə birlikdə tarix yazırlar

Z aman bizə çox dərs verdi. Biz də ondan çox şey öyrəndik. 
Öyrəndik ki, hər dost deyəndən dost, hər üzəgüləndən 
müttəfiq olmur. Onu da öyrəndik ki, soyuğa, sazağa düşmüş 

insan üçün ən isti əl məhz qardaş əlidir. Biz otuz il tablamağa 
məcbur olduğumuz soyuğa, sazağa bilavasitə qardaşlarımızın 
mənəvi dəstəyi ilə qalib gəldik. Bu gün artıq dünyanın hər yerində 
bilirlər ki, Azərbaycan öz ərazi bütövlüyünü bərpa etmək üçün 
dünya güclərindən ən mötəbər beynəlxalq təşkilatlardan yardım 
gözləsə də, həqiqi kömək qardaş Türkiyədən gəldi. 

Azərbaycan Respublikasının 
Prezidenti İlham Əliyev və Türkiyə 
Respublikasının Prezidenti Rəcəb 
Tayyib Ərdoğanın oktyabrın 26-da 
Zəngilanın Ağalı kəndində birgə 
mətbuat konfransında bəyanatları 
faktlarla nə qədər zəngin və 
əhatəli idisə, həmin bəyanatların 
səsləndirilməsi üçün seçilən məkan 
da bir o qədər möhtəşəm idi. Ona 
görə də bu məqamda qardaş ölkə 
telekanalında –bir türk müdrikindən 
eşitdiyim hikmətlərlə dolu əhvalatı 
xatırladım.  
“Hökmdar oğluna vəsiyyətində 
deyir: – Hansısa hökmdarı qəbul 
edərkən, dörd məsələni yadda saxla. 
Birinci, nə üçün görüşürsünüz? 
İkinci, təkliflərin nə olacaq? Üçüncü, 
gözlənilməz təklif eşitsən vəziyyətdən 
necə çıxacaqsan? Dördüncü, ən 
mühüm məsələ isə görüş məkanının 

seçilməsidir. Danışıqlar üçün məkan 
seçimi dostlarını incitməmək, 
düşmənlərinə isə təsir etmək baxı-
mından çox əhəmiyyətlidir”. 

Eşq olsun Azərbaycan 
Prezidentinə ki, qardaş ölkənin dövlət 
başçısı ilə mətbuata bəyanat vermək 
üçün məhz Zəngilanın külü, xara-
balıqları arasından ucaltdığı “Ağıllı 
kənd”i seçdi. İnanırıq ki, 2016-cı ildəki 
Aprel döyüşlərindən və 2020-ci ildəki 
“dəmir yumruq”dan dərs ala bilməyən 
ermənilər bu faktdan dərs alacaq-
lar. Əminik ki, öz himayədarlarına 
arxalanaraq ərazilərimizi təkcə işğal 
etməyən, həm də yerlə-yeksan 
edib viranəyə çevirən Ermənistan 
rəhbərliyi bu gün Şuşanın, Füzulinin, 
Zəngilanın və digər rayonlarımızın 
son görüntülərini görəndə ... sarsıla-
caqlar, ayılacaqlar. Anlayacaqlar ki, 
dünya ictimaiyyəti onların törətdiyi 

vandallıqları da gördü, Azərbaycanın 
qüdrətli bərpa-quruculuq, tərəqqi, 
inkişaf strategiyasının nəticələrini də. 

O ki qaldı, mətbuat üçün verilən 
bəyanatlara, doğrusu, həmin 
bəyanatlar mətbuatdan daha çox 
Türk dünyasının dostlarına və 
bədxahlarına ünvanlanmış isma-
rıclardan ibarət idi. Təbii ki, həmin 
ismarıclar lazımi ünvanlara bilavasitə 
mətbuat vasitəsilə çatdırılır.

Məsələn, Azərbaycan Prezidenti 
qardaş ölkənin dövlət başçısının son 
günlərdəki diplomatik uğurları ilə fəxr 
etdiyimizi bütün dünyaya car çəkərək 
dedi ki, Türkiyə cənab Ərdoğanın 
liderliyi ilə artıq dünya çapında böyük 
gücə çevrilib. Heç kim Türkiyəyə 
öz iradəsini diktə edə bilməz: “Bu 
yaxınlarda əziz qardaşım Türkiyənin 
daxili məsələlərinə müdaxilə etmək 
istəyənlərə elə cavab vermişdi ki, 
hesab edirəm bu, bütün siyasətçilər 
üçün örnəkdir. Öz milli ləyaqətini 
qoruyan, öz xalqının, dövlətinin 
maraqlarını, qürurunu qoruyan və 
müdafiə edən Lider bu gün buradadır, 
Azərbaycandadır, Zəngilandadır, Ağa-
lıdadır. Biz bunu qiymətləndirməliyik. 
Bütün türk dünyası üçün Rəcəb 
Tayyib Ərdoğan amili ən önəmli 
amillərdən biridir”.

Xatırladaq ki, biz təkcə İkinci Qa-
rabağ müharibəsindəki Qələbəmizə 

yox, həm də postmüharibə 
dövründəki uğurlarımızın hamısına 
Türkiyə ilə birlikdə nail olmuşuq. 
Dövlət başçımız xatırlatdı ki, Füzuli 
Beynəlxalq Hava Limanının açılı-
şında birlikdə iştirakımız bir daha 
bizim birliyimizi göstərir, gücümüzü 
göstərir: “Onu göstərir ki, Türkiyə və 
Azərbaycan iki qardaş ölkə kimi hər 
zaman bir-birinin yanındadır. Füzuli 
Beynəlxalq Hava Limanının inşası 
cəmi səkkiz ay davam etdi. Səkkiz ay 
ərzində beynəlxalq hava limanı inşa 
edildi. Bu hava limanının inşasında 
Azərbaycan və Türkiyə şirkətləri 
iştirak etmişlər. Yəni, bu, bizim birgə 
uğurumuzdur”.

Bu uğurları təkcə sadə fakt, 
adi hadisə kimi qiymətləndirmək 
tamamilə səhv olardı. Çünki bu gün 
Azərbaycanla Türkiyə birlikdə tarix 
yazırlar. Necə ki, bütün müharibə 
dövrü ərzində birlikdə idik, bu gün 
də bir yerdəyik. Dövlət başçımızın 
dönə-dönə xatırlatdığı kimi, İkinci 
Qarabağ savaşının ilk saatlarından 
son dəqiqələrinə qədər Türkiyə 
Azərbaycanın yanında olmuşdur. 
Rəcəb Tayyib Ərdoğan həmin 
günlərdə bütün dünyaya bəyan etmiş-
di ki, Azərbaycan tək deyil, Türkiyə 
Azərbaycanın yanındadır. 

(ardı 2-ci səhifədə)

Adətən, rəsmi mərasimlər paytaxtlarda keçirilir. Ancaq 
biz rəsmi mərasimləri bütün görüşlər zamanı keçiririk. Həm 
Şuşada, həm də bu gün Zəngilanda rəsmi mərasimlərin 
keçirilməsi, Türkiyə və Azərbaycanın Dövlət himnlərinin 
səslənməsi, bizim birgə addımlarımız tarixdə əbədi qalacaq. 
Bu tarixi biz birlikdə yazırıq. Necə ki, bütün müharibə dövrü 
ərzində birlikdə idik, bu gün də bir yerdəyik.

İlham ƏLİYEV 
Azərbaycan Respublikasının  Prezidenti 

Buraya gəlməzdən əvvəl Füzulini bir tərəfdən Şuşa, digər 
tərəfdən də cənub sərhədi boyunca Ağbənd, gələcəkdə isə inşal-
lah, Naxçıvan ilə birləşdirəcək yolların inşa edildiyini gördük, 
işçi qardaşlarımızla görüşdük. Bu yollar bölgədə çoxtərəfli 
daşımaların əsasını təşkil edəcək ... Bu qədər qısa müddətdə 
bölgənin bərpası istiqamətində görülən işlər həm Azərbaycan, 
həm də regionumuz üçün qürurverici və ümidvericidir.

Rəcəb Tayyib ƏRDOĞAN 
 Türkiyə Cümhuriyyətinin Prezidenti

Şəhid və şəhid ailəsi statusu almış şəxslərə, müharibə 
ilə əlaqədar əlilliyi müəyyən edilmiş şəxslərə və 

müharibə veteranlarına dair məlumatların mübadiləsi 
mexanizminin təkmilləşdirilməsi və Azərbaycan 

Respublikası Prezidentinin 2019-cu il 15 aprel tarixli 
634 nömrəli Fərmanı ilə təsdiq edilmiş “Azərbaycan 
Respublikasının Əmək və Əhalinin Sosial Müdafiəsi 
Nazirliyinin Mərkəzləşdirilmiş elektron informasiya 

sistemi haqqında Əsasnamə”də dəyişiklik edilməsi barədə

Azərbaycan Respublikası Prezidentinin Fərmanı
Azərbaycan Respublikası 

Konstitusiyasının 109-cu maddəsinin 32-ci 
bəndini rəhbər tutaraq,  şəhid və şəhid ailəsi 
statusu almış şəxslərə, müharibə ilə əlaqədar 
əlilliyi müəyyən edilmiş şəxslərə və müharibə 
veteranlarına dair məlumatların mübadiləsi 
mexanizminin təkmilləşdirilməsi, o cümlədən 
həmin məlumatların sistemləşdirilməsi və 
axtarışının avtomatlaşdırılması məqsədilə 
qərara alıram:

1. Azərbaycan Respublikasının Əmək 
və Əhalinin Sosial Müdafiəsi Nazirliyinin 
Mərkəzləşdirilmiş elektron informasiya 
sistemində “Zəfər” altsistemi (bundan sonra 
–  altsistem) yaradılsın.

2. Azərbaycan Respublikasının Əmək və 
Əhalinin Sosial Müdafiəsi Nazirliyi:

2.1. altsistemin formalaşdırılmasını 1 (bir) 
ay müddətində təmin etsin;

2.2. bu Fərmanın 4-cü hissəsində 
nəzərdə tutulan dövlət orqanlarının 
altsistemə çıxışını təmin etsin;

2.3. altsistemə daxil ediləcək 
məlumatların, habelə qanunla qorunan digər 
məlumatların mühafizəsinin təmin olunması 
üçün Azərbaycan Respublikasının Xüsusi 
Rabitə və İnformasiya Təhlükəsizliyi Dövlət 
Xidməti ilə birlikdə zəruri tədbirlər görsün;

2.4. “Əlillik” (TSERAS) altsistemindən 
müharibə ilə əlaqədar əlilliyi müəyyən edilmiş 
şəxslər barədə məlumatların  altsistemə 
ötürülməsini təmin etsin.

3. Azərbaycan Respublikasının 
Prezidenti yanında Vətəndaşlara Xidmət və 
Sosial İnnovasiyalar üzrə Dövlət Agentliyi 
altsistemin Azərbaycan Respublikası 
Prezidentinin 2018-ci il 12 sentyabr tarixli 263 
nömrəli Fərmanı ilə təsdiq edilmiş “Dövlət 
informasiya ehtiyatları və sistemlərinin 
formalaşdırılması, aparılması, inteqrasiyası 
və arxivləşdirilməsi Qaydaları”na uyğun 
olaraq Elektron Hökumət İnformasiya 
Sisteminə ötürülməsini təmin etsin.

4. Azərbaycan Respublikasının Müdafiə 
Nazirliyi, Azərbaycan Respublikasının Daxili 
İşlər Nazirliyi, Azərbaycan Respublikasının 
Ədliyyə Nazirliyi, Azərbaycan 
Respublikasının Səfərbərlik və Hərbi Xidmətə 
Çağırış üzrə Dövlət Xidməti, Azərbaycan 
Respublikası Prezidentinin Təhlükəsizlik 
Xidməti, Azərbaycan Respublikasının Xüsusi 
Rabitə və İnformasiya Təhlükəsizliyi Dövlət 
Xidməti, Azərbaycan Respublikasının Dövlət 
Sərhəd Xidməti, Azərbaycan Respublikasının 
Strateji Obyektlərin Mühafizəsi Dövlət 
Agentliyi və yerli icra hakimiyyəti orqanları:

4.1. altsistem formalaşdırıldıqdan sonra 
altı ay müddətində şəhid və şəhid ailəsi 
statusu, habelə müharibə veteranı statusu 
almış şəxslərə dair məlumatların altsistemə 
daxil edilməsini təmin edib Azərbaycan 
Respublikasının Prezidentinə məlumat 
versinlər;

4.2. şəhid və şəhid ailəsi statusunun, 
habelə müharibə veteranı statusunun verildiyi 

tarixdən 5 (beş) iş günü müddətində bu 
barədə məlumatın altsistemə daxil edilməsini 
təmin etsinlər.

5. Azərbaycan Respublikası Prezidentinin 
2019-cu il 15 aprel tarixli 634 nömrəli 
Fərmanı (Azərbaycan Respublikasının 
Qanunvericilik Toplusu, 2019, № 4, maddə 
634; 2020, № 4, maddə 417; 2021, № 5, 
maddə 445, № 6 (I kitab), maddə 566) ilə 
təsdiq edilmiş “Azərbaycan Respublikasının 
Əmək və Əhalinin Sosial Müdafiəsi 
Nazirliyinin Mərkəzləşdirilmiş elektron 
informasiya sistemi haqqında Əsasnamə”də 
aşağıdakı dəyişikliklər edilsin:

5.1. aşağıdakı məzmunda 2.1.15-1-ci, 
2.3.15-1-ci yarımbəndlər və 2.8-ci bənd  
əlavə edilsin:

“2.1.15-1. “Zəfər” altsistemi;
“2.3.15-1. şəhid və şəhid ailəsi statusu 

almış şəxslər, müharibə veteranları və 
müharibə ilə əlaqədar əlilliyi müəyyən 
edilmiş şəxslər barədə məlumatların 
“Zəfər” altsistemi vasitəsilə  toplanması və 
sistemləşdirilməsi, habelə şəhid və şəhid 
ailəsi statusu almış şəxslərin reyestrinin 
və müharibə veteranlarının reyestrinin 
aparılması;”;

“2.8. Azərbaycan Respublikasının 
Müdafiə Nazirliyi, Azərbaycan 
Respublikasının Daxili İşlər Nazirliyi, 
Azərbaycan Respublikasının Ədliyyə 
Nazirliyi, Azərbaycan Respublikasının 
Səfərbərlik və Hərbi Xidmətə Çağırış üzrə 
Dövlət Xidməti, Azərbaycan Respublikası 
Prezidentinin Təhlükəsizlik Xidməti, 
Azərbaycan Respublikasının Xüsusi Rabitə 
və İnformasiya Təhlükəsizliyi Dövlət Xidməti, 
Azərbaycan Respublikasının Dövlət Sərhəd 
Xidməti, Azərbaycan Respublikasının Strateji 
Obyektlərin Mühafizəsi Dövlət Agentliyi və 
yerli icra hakimiyyəti orqanları şəhid və şəhid 
ailəsi statusu, habelə  müharibə veteranı 
statusu verildiyi tarixdən 5 (beş) iş günü 
müddətində bu barədə məlumatı altsistemə 
daxil edirlər.”;

5.2. 2.2-ci bənd aşağıdakı redaksiyada 
verilsin:

“2.2. MEİS-in strukturuna aşağıdakı 
reyestrlər daxildir:

2.2.1. “Məşğul şəxslərin” reyestri;
2.2.2. “Əlilliyi olan şəxslərin” reyestri;
2.2.3. “Şəhid və şəhid ailəsi statusu almış 

şəxslərin” reyestri;
2.2.4. “Müharibə veteranları” reyestri.”;
5.3. 2.7-ci bənddə “tabeliyində” sözü 

“Tabeliyində” sözü ilə əvəz edilsin;
5.4. 2.3.5-ci yarımbəndə “eləcə də” 

sözlərindən əvvəl “əlilliyi olan şəxslərin 
reyestrinin aparılması,” sözləri əlavə edilsin. 

6. Azərbaycan Respublikasının Nazirlər 
Kabineti bu Fərmandan irəli gələn digər 
məsələləri həll etsin.

İlham ƏLİYEV 
Azərbaycan Respublikasının Prezidenti

Bakı şəhəri, 27 oktyabr 2021-ci il

Hicran
Текст

Hicran
Текст



28 oktyabr 2021-ci il, cümə axşamı2

Azərbaycan və Türkiyə 
birlikdə tarix yazırlar

(əvvəli 1-ci səhifədə)
Prezident İlham Əliyev Zəngilandakı 

bəyanatında yenə də həmin məsələni 
qabartdı: “Bu, bizə çox böyük siyasi və 
mənəvi dəstək, əlavə güc verdi. Əziz qarda-
şım, bu gün Azərbaycan xalqı haqlı olaraq 
Sizə öz təşəkkürünü bildirir. Bilirsiniz ki, 
Azərbaycanda hər kəs Sizi sevir, Sizə böyük 
hörmətlə yanaşır. Siz bizim Zəfərimiz üçün 
çox böyük işlər görmüsünüz və bu gün artıq 
quruculuq dövründə, bərpa dövründə yenə 
də bizimlə bərabərsiniz”.

Siyasi fəaliyyətində və dövlət 
idarəçiliyində daim qətiyyətli olan, qarşıya 
qoyduğu məqsədlərə doğru inamla gedən 
və daim uğurlara imza atan Rəcəb Tayyib 
Ərdoğandan Azərbaycanın nailiyyətləri 
barədə eşitmək hər bir soydaşımız üçün 
maraqlıdır. Xüsusən, onun otuz il bölgənin 
inkişafına əngəl olan erməni işğalı barədə da-
nışdıqları Cənubi Qafqazın hər iki ölkəsində 
– Azərbaycanda və Ermənistanda maraq-
la gözlənilirdi. Bütün bunları nəzərə alan 
Türkiyə Prezidenti dedi ki, Ankara və Bakının 
planlaşdırdığı layihələr kənarlaşdırıcı deyil, 
əhatəedicidir. Yəni biz heç kəsi özümüzdən 
kənarlaşdırmaq istəmirik, əksinə, regionun 
bütün ölkələri ilə səmimi, mehriban qonşuluq 
münasibətləri yaratmaq istəyirik ki, gələcək 
nəsillərimizə problem qalmasın. 

Qardaş ölkənin dövlət başçısının fikrincə, 
davamlı sülhün təmin olunması və arzu edilən 
normallaşma istiqamətində irəliləyişin yaran-
ması üçün şərait bu gün əvvəllər olmadığı 

qədər əlverişlidir: “Bunun üçün bölgədəki yeni 
duruma uyğun hərəkət edilməlidir. Biz bölgədə 
davamlı sülhün və əhatəli normallaşmanın 
tərəfdarıyıq. Bu coğrafiyadan keçəcək torpaq 
yollar və dəmir yolu xətləri təkcə Azərbaycan 
və Türkiyə üçün deyil, bütün bölgə ölkələri 
üçün iqtisadi və ticari fürsətlər yaradacaq. Gün 
gələcək Zəngəzurdan çıxıb İstanbula qədər 
gedə biləcəyik, İğdıra, Qarsa gedə biləcəyik 
və bölgənin tranzit, logistika mərkəzinə 
çevrilmə imkanı möhkəmlənəcək. Bu inki-
şafdan İran, Gürcüstan, Ermənistan da daxil 
olmaqla Azərbaycanın bütün qonşuları istifadə 
edəcəklər. Bir sözlə, bu layihələr kənarlaşdırıcı 
deyil, əhatəedicidir. Bu prosesdə sərhədlərin 
müəyyənləşdirilməsi və qarşılıqlı olaraq 
tanınması zəruridir. Mehriban qonşuluq 
münasibətlərinin əsasını da bu anlayış təşkil 
etməkdədir”.

Bu qeydlərimi dövlət başçımızın öz 
bəyanatında regionun gələcəyi barədə 
söylədiyi əminliklə dolu nikbin proqnozla 
tamamlayırıq: “Bu gün burada, Zəngilanda 
olarkən, təbii ki, biz Zəngəzur dəhlizi haq-
qında danışmasaq düzgün olmaz. Zəngilan 
Şərqi Zəngəzur bölgəsində yerləşir və bura-
dan keçən Zəngəzur dəhlizi bütün Türk dün-
yasını birləşdirəcək. Həm Azərbaycan, həm 
Türkiyə Zəngəzur dəhlizinin gerçəkləşməsi 
üçün əməli addımlar atır. Əminəm ki, bu 
addımlar yaxın gələcəkdə öz bəhrəsini 
verəcəkdir”.

İttifaq MİRZƏBƏYLİ,  
“Xalq qəzeti”

“Azərbaycan Respublikası İqtisadiyyat Nazirliyinin  
maddi-texniki bazasının yaxşılaşdırılması, Aparatının 
və regional bölmələrinin işçilərinin sosial müdafiəsinin 

gücləndirilməsi ilə bağlı əlavə tədbirlər haqqında” 
Azərbaycan Respublikası Prezidentinin 2018-ci il 27 dekabr 
tarixli 446 nömrəli Fərmanında dəyişiklik edilməsi barədə

Azərbaycan Respublikası Prezidentinin Fərmanı
Azərbaycan Respublikası Konstitusiyasının 

109-cu maddəsinin 32-ci bəndini rəhbər tutaraq 
qərara alıram:

“Azərbaycan Respublikası İqtisadiyyat 
Nazirliyinin maddi-texniki bazasının yaxşılaş-
dırılması, Aparatının və regional bölmələrinin 
işçilərinin sosial müdafiəsinin gücləndirilməsi 
ilə bağlı əlavə tədbirlər haqqında” Azərbaycan 
Respublikası Prezidentinin 2018-ci il 27 dekabr 
tarixli 446 nömrəli Fərmanının (Azərbaycan 

Respublikasının Qanunvericilik Toplusu, 2018, 
№ 12 (I kitab), maddə 2603; 2020, № 5, 
maddə 562) 2.3.1-ci yarımbəndinə “məqsədilə” 
sözündən sonra “, habelə dövlət və ictimai 
məqsədli məsələlərlə əlaqədar” sözləri əlavə 
edilsin.

İlham ƏLİYEV 
Azərbaycan Respublikasının Prezidenti

Bakı şəhəri, 27 oktyabr 2021-ci il

Azərbaycan İnvestisiya və Mədəniyyət 
Sammiti regionların investisiya potensialının 
tanıdılması baxımından önəmli platformadır

Oktyabrın 27-də Bakıda Azərbaycan İnvestisiya və 
Mədəniyyət Sammiti öz işinə başlayıb. İqtisadiyyat 
və Mədəniyyət nazirliklərinin dəstəyi, İqtisadiyyat 
Nazirliyinin tabeliyində Kiçik və Orta Biznesin İnkişafı 
Agentliyinin (KOBİA) və İslam Əməkdaşlıq Təşkilatının 
Gənclər Forumunun (ICYF) təşkilatçılığı ilə keçirilən 
tədbirdə İslam Əməkdaşlıq Təşkilatına (İƏT) üzv ölkələrin 
nazirləri, beynəlxalq təşkilatların və diplomatik korpusun 
təmsilçiləri, iş adamları, investorlar, startapçılar, 
gənclər təşkilatları, ümumilikdə 20-dən çox ölkədən 
nümayəndələr iştirak ediblər. Dahi Azərbaycan şairi və 
mütəfəkkiri Nizami Gəncəvinin 880 illiyinə həsr olunmuş 
sammit oktyabrın 29-dək davam edəcək.

Tədbir İslam Əməkdaşlıq 
Təşkilatının ənənələrinə uyğun 
olaraq, müqəddəs Qurani-Kərimdən 
ayələrin oxunuşu ilə başlayıb.

İqtisadiyyat Nazirliyindən verilən 
məlumatda bildirilir ki, Sammitin 
açılışında çıxış edən Azərbaycanın 
iqtisadiyyat naziri Mikayıl Cabbarov 
İƏT-ə üzv ölkələri ortaq mədəni 
və dini dəyərlərin birləşdirdiyini, 
ölkəmizin təşkilatda üzvlüyə böyük 
önəm verdiyini vurğulayıb. Ötən 
illər ərzində təşkilat çərçivəsində 
Azərbaycana qarşı Ermənistanın 
işğalçılıq siyasəti ciddi şəkildə 
qınanılıb, ölkəmizin haqlı mövqeyini 
müdafiə edən qətnamələr qəbul 
edilib. İƏT təkcə siyasi yox, həm 
də müsəlman ölkələri arasında 
iqtisadi-ticarət, investisiya, humanitar, 
elmi-texniki əməkdaşlığı təşviq edir. 
Bildirilib ki, Azərbaycan İnvestisiya 
və Mədəniyyət sammiti təşkilata üzv 
ölkələr arasında iqtisadi əməkdaşlığın 
genişləndirilməsi və Azərbaycanın, 
o cümlədən Qarabağ və Şərqi 
Zəngəzur regionlarının investisiya 
potensialının tanıdılması baxımından 
əlverişli platformadır.

Nazir ölkəmizdə yaradılmış 
əlverişli investisiya və biznes 
mühiti, azad edilmiş ərazilərimizdə 
aparılan bərpa-quruculuq işləri, 
regional infrastruktur layihələri, 
Ələt Azad İqtisadi Zonası barədə 
ətraflı məlumat verib. Diqqətə 

çatdırılıb ki, Azərbaycan hökuməti 
işğaldan azad edilmiş ərazilərimizin 
dirçəldilməsi, regionun sülh və 
əməkdaşlıq bölgəsinə çevrilməsi 
istiqamətində genişmiqyaslı işlər 
görür. Oktyabrın 26-da Azərbaycan 
və Türkiyə dövlət başçılarının iştirakı 
ilə Füzuli Beynəlxalq Hava Limanının 
açıldığını vurğulayan iqtisadiyyat 
naziri Qarabağın bərpasının 
böyük iqtisadi önəm kəsb etdiyini, 
burada geniş regional inteqrasiya 
imkanlarını qeyd edib. Azərbaycan 
Qarabağda bərpa-quruculuq işlərinə 
tərəfdaş ölkələrdən investisiya cəlb 
olunmasında maraqlıdır. Hökumətimiz 
bu bölgəyə hazırda böyük sərmayələr 
yatırır. İşğaldan azad edilmiş 
ərazilərimizin iqtisadi reinteqrasiyası, 
yeni beynəlxalq və regional nəqliyyat-
tranzit dəhlizlərinin imkanlarından 
faydalanmaq ölkəmizin inkişafına 
böyük təkan verəcəkdir. Nazir 
Qarabağ bölgəsinin nəqliyyat-tranzit, 
bərpa olunan enerji, kənd təsərrüfatı, 
sənaye, dağ-mədən və digər 
sahələrdə böyük potensiala malik 
olduğunu diqqətə çatdırıb, İslam 
Əməkdaşlıq Təşkilatının, Türkdilli 
Dövlətlərin Əməkdaşlıq Şurasına üzv 
dövlətlərin sahibkarlarını azad edilmiş 
ərazilərimizə sərmayə yatırılmasında, 
bölgənin dirçəldilməsində fəal iştiraka 
dəvət edib.

Mikayıl Cabbarov dövlət 
başçısı tərəfindən təsdiq edilmiş 

2030-cu ilədək sosial-inkişafa dair 
Milli Prioritetlərə əsasən, hazırda 
2022-2026-cı illər üzrə ölkəmizin 
ortamüddətli strateji inkişaf 
strategeyiasının hazırlandığını və 
gələcəkdə istehsal fəaliyyətinə, 
investisiya alətlərinə, turizm sahəsinə 
və işğaldan azad edilmiş ərazilərə 
yeni vergi güzəştlərinin verilməsi 
məsələsinə baxılacağını diqqətə 
çatdırıb.

Açılış mərasimində Türkiyə 
Prezidentinin maliyyə ofisinin 
müdiri Göksel Aşan, Azərbaycanın 
gənclər və idman naziri Fərid 
Qayıbov, Türkiyə Prezidenti 
yanında İnvestisiya Ofisinin rəhbəri 
Burak Dağlıoğlu, Dünya Etnosport 
Konfederasiyasının prezidenti 
Necmettin Bilal Erdoğan, Azərbaycan 
Sahibkarlar (İşəgötürənlər) Milli 
Konfederasiyasının prezidenti 
Məmməd Musayev, Türkiyənin 
sənaye və texnologiyalar nazirinin 
müavini Çetin Ali Dönməz, İslam 
Tarixi, İncəsənəti və Mədəniyyəti 
Araşdırma Mərkəzinin (IRCICA) 
baş katibi Mahmut Erol Kılıç, 
KOBİA-nın İdarə Heyətinin sədri 
Orxan Məmmədov və ICYF-nin 
prezidenti Taha Ayhan çıxış ediblər. 
Malayziyanın sabiq baş naziri Mahatir 
Mohamad isə sammit iştirakçılarına 
videomüraciət edib.

Sammitin ilk günü “Qarabağa 
investisiya qoyuluşu: perspektivlər”, 

“İslam Əməkdaşlıq Təşkilatına 
üzv ölkələrin iqtisadi və ticarət 
perspektivləri: çağırışlar və 
imkanlar” və “PostCOVİD dövründə 
iqtisadiyyatın bərpası üçün güclü 
startap ekosistemi” mövzularında 
panel müzakirələr təşkil olunub. 
Azərbaycan və İƏT ölkələrindən 
dövlət rəsmilərinin, iş adamlarının 
və startapçıların iştirakı ilə keçirilmiş 
panellərdə mövzu ətrafında çıxışlar 
edilib, iştirakçıları maraqlandıran 
suallar cavablandırılıb. Sammit 
iştirakçıları tərəfindən xüsusi maraqla 
qarşılanan “Qarabağa investisiya 
qoyuluşu: perspektivlər” mövzusunda 
paneldə Azərbaycanın işğaldan 
azad edilmiş ərazilərinin iqtisadi 
və investisiya potensialı, 30 ilə 
yaxın müddət ərzində Ermənistan 
tərəfindən dağıdılmış və talan 
olunmuş ərazilərimizdəki vəziyyət, 
eləcə də hazırda Azərbaycan dövləti 
tərəfindən bu ərazilərdə həyata 
keçirilən quruculuq və bərpa işləri 

diqqətə çatdırılıb.
Tədbir çərçivəsində həmçinin, İƏT 

ölkələrindən 50 yeni startapın təqdim 
olunduğu sərgi keçirilir. Sərgidə qida, 
kənd təsərrüfatı, “yaşıl” iqtisadiyyat, 
maliyyə texnologiyaları, onlayn 
tətbiqlər, ətraf mühit, yenilənən enerji, 
ağıllı texnologiyalar, hava nəqliyyatı, 
logistika və s. sahələr üzrə startap 
layihələr təqdim olunur. Sərginin 
məqsədi İƏT ölkələrindən olan 
gənc sahibkarların və startapların 
dünya miqyasında tanınmasına 
töhfə vermək, startapların 
layihələrinin investorlar tərəfindən 
maliyyələşdirilməsinə dəstək 
göstərməkdir. Məlumat üçün bildirək 
ki, sammit çərçivəsində layihəsini 
potensial investorlara təqdim etmək 
üçün ümumilikdə 61 ölkədən 500 
startapçı müraciət edib, onların 
arasından 50 startap seçilib.

Qeyd edək ki, oktyabrın 28-də 
“İnvestisiya qərarlarında mədəni 
ölçü", “Startap layihələrinə investisiya 
qoyuluşu”, “Davamlı inkişafa nail 
olmaqda texnoloji investisiyaların 
rolu” mövzularında panellər təşkil 
olunacaq, startapların sərgisi 
davam edəcək. Oktyabrın 29-da isə 
sammit iştirakçıları Şuşa və Füzuli 
şəhərlərinə səfər edəcək, Gəncə 
şəhərində Nizami Gəncəvinin 880 
illiyi ilə bağlı mədəni tədbirlərdə iştirak 
edəcəklər.

“Xalq qəzeti”

Azərbaycan Dünya Bankı ilə 
“Regional Yollar və İnkişaf Layihəsi” 

üzrə kredit müqaviləsi imzalayıb

Oktyabrın 27-də Azərbaycan Respublikası Hökuməti ilə Dünya Bankı 
Qrupuna daxil olan Beynəlxalq Yenidənqurma və İnkişaf Bankı arasında 
“Regional Yollar və İnkişaf Layihəsi” üzrə kredit ayrılmasına dair müqavilə 
imzalanıb.

Maliyyə Nazirliyinin mətbuat xidmətindən 
AZƏRTAC-a bildirilib ki, 65 milyon ABŞ dolla-
rı məbləğində olan kredit sazişini Azərbaycan 
Hökuməti adından nazir Samir Şərifov 
və Dünya Bankı tərəfindən Azərbaycan 
üzrə ölkə meneceri Sara Maykl imzalayıb. 
Cəlb olunan kredit Ələt-Astara-İran İslam 
Respublikası ilə dövlət sərhədi magistral 
avtomobil yoluna alternativ olan mövcud 
Yenikənd-Biləsuvar hissəsinin ikinci texniki 
dərəcəyə uyğun olaraq yenidən tikilməsi, 
yolun səmərəliliyi, təhlükəsizliyi, yeni yol 
xidmətlərinin keyfiyyətinin artırılması, yol 
ətrafında logistika və bazar infrastrukturu-
nu idarə etmək üçün modelin yaradılması 
və digər texniki yardımların təmin edilməsi 
işlərinə yönəldiləcək. Layihənin həyata 
keçirilməsi ilə ölkənin cənubundakı Salyan-
Biləsuvar yolu boyunca təhlükəsiz, səmərəli 
və iqlimə davamlı nəqliyyat bağlantısı 
təmin ediləcək və bazara çıxışı yaxşılaş-
dırılacaq. Bu marşrut boyunca yaşayan 
insanlar təkmilləşdirilmiş yol infrastrukturun-
dan, iqtisadi imkanlardan və əsas xidmət 
obyektlərindən asanlıqla istifadə etmək 
imkanı əldə edəcəklər.

İmzalanma mərasimində Dünya Bankı 
Qrupunun Azərbaycanda həyata keçirilən 
inkişaf proqramlarına verdiyi davamlı dəstək 
yüksək qiymətləndirilib. Nazir Samir Şərifov 
Azərbaycan ilə Dünya Bankının uzunmüddətli 
və strateji tərəfdaşlığından məmnunluğunu 
ifadə edərək hökumətin həyata keçirdiyi bir 
sıra mühüm layihələrə bankın göstərdiyi 
maliyyə dəstəyini qeyd edib. Maliyyə na-
ziri bildirib ki, Dünya Bankı ilə müştərək 
maliyyələşdiriləcək layihənin məqsədi 
Salyan-Biləsuvar yolu boyu təhlükəsiz, 
səmərəli, iqlim dəyişkənliyinə qarşı dayanıqlı 
hərəkəti təmin etməkdir.

Etibarlı tərəfdaşlar kimi Dünya Bankı ilə 
Azərbaycan arasında əməkdaşlığın bundan 
sonra da uğurla davam edəcəyini vurğulayan 
ölkə meneceri Sara Maykl həyata keçiriləcək 
yeni layihənin də Azərbaycanın milli inkişaf 
prioritetlərinə çatmasına kömək edəcəyinə 
əminliyini ifadə edib.

Azərbaycan 1992-ci ildən Dünya Bankı 
ilə əməkdaşlıq edir. Bu dövr ərzində Bank 
Azərbaycanın reallaşdırdığı layihələrə 
ümumilikdə 4 milyard ABŞ dolları vəsait 
ayırıb.

Azərbaycanın Baş prokuroru Avropa Şurasının İnsan Hüquqları və 
Qanunun Aliliyi Direktoratlığının rəhbəri ilə görüşüb

Azərbaycan Respublikasının 
Baş prokuroru Kamran Əliyev 
Avropa Şurasının İnsan 
Hüquqları və Qanunun Aliliyi 
Direktoratlığının rəhbəri Xristos 
Cakumopulosun rəhbərlik 
etdiyi nümayəndə heyəti ilə 
görüşüb. 

Baş Prokurorluğun mətbuat 
xidmətindən AZƏRTAC-a bildiriblər 
ki, qonaqları səmimiyyətlə sa-
lamlayan Baş prokuror Kamran 
Əliyev Azərbaycan ilə Avropa 
Şurası arasında əməkdaşlığın 
əhəmiyyətini vurğulayaraq, müxtəlif 
istiqamətlərdə, o cümlədən insan 
hüquq və azadlıqlarının təmin 
edilməsi sahəsində Avropa Şurasının 
qabaqcıl təcrübəsinin öyrənilməsinin 
önəmini vurğulayıb.

Kamran Əliyev Azərbaycan Res-
publikasının Prezidenti İlham Əliyevin 
rəhbərliyi ilə ölkəmizdə həyata 
keçirilən islahatlar çərçivəsində 
prokurorluq orqanlarının fəaliyyətinin 
və strukturunun təkmilləşdirilməsi 
istiqamətində aparılmış hərtərəfli və 
institusional tədbirlər, kadr poten-
sialının gücləndirilməsi, yeni nəsil 
prokurorların formalaşdırılması və 

peşəkarlığının artırılması, prokurorluq 
orqanlarında struktur dəyişikliyi ilə 
əlaqədar yeni yaradılmış idarələrin, 
o cümlədən Cinayət təqibindən 
kənar icraatlar və Xüsusi müsadirə 
məsələlərinin əlaqələndirmə 
idarələrinin fəaliyyət istiqamətləri 
barədə məlumat verib, bu sahədə Av-
ropa Şurasının uğurlu təcrübəsindən 
geniş istifadə olunduğunu diqqətə 
çatdırıb.

Ölkəmizlə bağlı xoş 
təəssüratlarından danışan Xris-

tos Cakumopulos Avropa Şurası-
nın İnsan Hüquqları və Qanunun 
Aliliyi Direktoratlığının rəhbəri 
qismində Azərbaycana səfərindən 
məmnunluğunu ifadə edib. O, 
Azərbaycanda məhkəmə-hüquq 
sahəsində həyata keçirilən islahat-
ların Avropa Şurası tərəfindən təqdir 
edildiyini və dəstəkləndiyini bildirib.

X.Cakumopulos Avropa Şu-
rası ekspertlərinin azərbaycanlı 
həmkarları ilə bundan sonra da 
sıx qarşılıqlı əməkdaşlıq şəraitində 

işləmək niyyətini ifadə edərək, 
ölkəmizdə korrupsiyaya qarşı 
mübarizə sahəsində görülən işləri 
yüksək qiymətləndirib.

Söhbət zamanı İnsan Hüquq-
ları üzrə Avropa Məhkəməsinin 
qərarlarının ölkəmizdə icra vəziyyəti, 
həmçinin qarşılıqlı maraq doğuran 
digər məsələlərə dair səmərəli fikir 
mübadiləsi aparılıb.

Görüşdə, həmçinin Avropa Şurası-
nın Bakı Ofisinin rəhbəri, səfir Zoltan 
Hernyeş də iştirak edib. 

Hicran
Текст

Hicran
Текст

Hicran
Машинописный текст
Xalq qəzeti.- 2021.- 28 oktyabr.- S.1-2.


	1
	2



